
divyadeshama NgalAshAsanashlokAH

దివ్యదేశమఙ్గలాశాసనశ్లోకాః 

శ్రీః
శ్రీమాన్  వేఙ్కటనాథార్యః కవితార్కికకేసరీ ।
వేదాన్తాచార్యవర్యో మే సన్నిధత్తాం సదా హృది ॥
విధివిహితసపర్యాం వీతదోషానుషఙ్గాం
ఉపచితధనధాన్యాముత్సవః స్త్యానహర్షామ్  ।
స్వయముపచిను నిత్యం రఙ్గధామన్  స్వరక్షాం
శమితవిమతపక్షాం శాశ్వతీం రఙ్గలక్ష్మీమ్  ॥

- శ్రీ సారసారమ్ - ( శ్రీరఙ్గమ్   )

ప్రశమితకలిదోషాం  ప్రాజ్యభోగానుబన్ధాం 
సముదితగుణజాతాం సమ్యగాచారయుక్తామ్ ।
శ్రితజనబహుమాన్యాం  శ్రేయసీం  వేఙ్కటాద్రౌ
శ్రియముపచిను  నిత్యం శ్రీనివాస  త్వమేవ ॥

- శ్రీ రహస్యనవనీతమ్ - (వేఙ్కటాద్రిః )
వరద విరచయ త్వం వారితాశేషదోషాం
పునరుపచితపుణ్యాం భూషితాం పుణ్యకోట్యా ।
సితముదితమనోభిస్తావకైర్నిత్యసేవ్యాం
హతరిపుజనయోగాం హస్తిధామ్నస్సమృద్ధిమ్  ॥

- శ్రీ తత్త్వనవనీతమ్  - (కాఞ్చీపురమ్ )

నవనవబహుభోగాం నాథ నారాయణ త్వం
విరచయ దురితౌఘైస్తామనాఘ్నాతగన్ధామ్   ।
సహజసులభదాస్యైస్సద్భిరభ్యర్థనీయాం 
యతిపరిబృఢహృద్యాం యాదవాద్రేస్సమృద్ధిమ్   ॥

- (తిరునారాయణపురమ్ )

శ్రీరఙ్గద్విరదవృషాద్రిపూర్వకేషు  
స్థానేషు  స్థిరవిభవా  భవత్సపర్యా ।
ఆకల్పం వరద విధూతవైరిపక్షా
భూయస్యా భవదనుకమ్పయైవ  భూయాత్ ॥

- (శ్రీ రహస్యపదవీ)
ఇతి శ్రీమన్నిగమాన్తమహాదేశికవిరచితాః
దివ్యదేశమఙ్గలాశాసనశ్లోకాః   ।

కవితార్కికసింహాయ కల్యాణగుణశాలినే ।
శ్రీమతే  వేఙ్కటేశాయ వేదాన్తగురవే నమః ॥

